
Comhairle Cathrach na Gaillimhe 

	Próiseas an Iarratais Phleanála   Forbairt Dhíolmhaithe  An tAcht um Pleanáil & Forbairt, 2000 & Na Rialacháin um Pleanáil & Forbairt, 2001
I bhfeidhm ón 21 Eanáir 2002.


Treoir phraiticiúil atá san eolas seo do Theaghlaigh/do dhaoine in áitribh chónaithe; ní bhaineann sé le háitribh thráchtála.  Ní míniú cinntitheach dlíthiúil ar dhlí phleanála í. Más mian leat a thuilleadh eolais a fháil féadfaidh tú dul i gcomhairle leis – An Rannóg Pleanála, Comhairle Cathrach na Gaillimhe, Halla na Cathrach, Bóthar an Choláiste, Gaillimh. Uimhir Theileafón 091 536400.
Tá an dlí a bhfuil an córas pleanála á rialú aige leagtha amach san Acht um Pleanáil & Forbairt, 2000 agus sna Rialacháin um Pleanáil & Forbairt, 2001. Is féidir teacht orthu ar an nasc atá ag an Roinn Comhshaoil www.environ.ie/planning nó is féidir iad a cheannach ó OIFIG DHÍOLTA FOILSEACHÁIN RIALTAIS, TEACH SUN ALLIANCE, SRÁID THEACH LAIGHEAN, BAILE ÁTHA CLIATH 2. (Uimh Theil. 01-6476834/35/36/37)

Bileog Eolais  Ag déanamh oibreacha thart timpeall ar an teach                                        Tá eolas ar an mbileog seo faoi na príomhcheisteanna a bhaineann le pleanáil nuair a bhíonn sé i gceist obair a dhéanamh thart timpeall ar theach m.sh teach a mhéadú, mionoibreacha agus araile.

1. Cén uair is gá dom cead pleanála a bheith agam?
Is iondúil gur gá cead pleanála le haghaidh forbairt ar bith ar thalamh nó ar mhaoin mura mbíonn an talamh nó an mhaoin díolmhaithe go sonrach ón riachtanas seo.  Áirítear oibreacha a dhéanamh (tógáil, scartáil agus athruithe) ar thalamh nó ar fhoirgnimh, agus athrú ábhartha (i. suntasach) ar úsáid na talún nó na bhfoirgneamh leis an téarma “forbairt”. 

2. Céard í forbairt dhíolmhaithe?
Is forbairt dhíolmhaithe í forbairt nach gá cead pleanála lena haghaidh.
Tá aicmí d’fhorbairt dhíolmhaithe leagtha amach sa dlí pleanála. Tá breac-chuntas ar dhíolúintí ábhartha i ndáil le forbairtí tís ar an mbileog eolais seo. Bíonn tairseacha ar leith ann go hiondúil a bhaineann le méid nó airde, cuir i gcás. Má sháraítear na tairseacha seo ní bheidh feidhm ag na díolúintí feasta. Rialú ar mhionfhorbairtí, ar nós méaduithe beaga ar thithe, a sheachaint an aidhm atá leis na díolúintí. 

3. An bhféadfadh gurbh ionann forbairt dhíolmhaithe agus athrú a dhéanamh ar úsáid? 
D’fhéadfadh. Ní gá cead pleanála nuair nach úsáid “ábhartha” atá i gceist leis an athrú ar úsáid.

4. Céard é ‘athrú ábhartha a dhéanamh ar úsáid’?
Braitheann sé sin ar na cúinsí a bhaineann le gach cás ann féin. Is gá cead pleanála go hiondúil
má bhíonn athrú suntasach ar an úsáid a mbeadh tionchar nó a bhféadfadh tionchar a bheith aige ar chomharsana nó ar an bpobal áitiúil.  Is féidir na samplaí seo a leanas a thabhairt san áireamh: Garáiste a chur in oiriúint mar cheardlann a mbeadh feidhm ghnó léi, nó gnó leaba agus lóistín a thosú i do theach agus os cionn 4 sheomra codlata a bheith sa teach nó, creis a bhunú. Ní gá cead pleanála i gcásanna cosúil le “feighleoireacht leanaí” a chiallaíonn “an ghníomhaíocht a ghabhann le feighleoireacht a dhéanamh ar 6 leanbh nó níos mó, lena n-áirítear leanaí, más ann, an duine a dhéanann an fheighleoireacht, i dteach an duine sin, le haghaidh brabúis nó gnóchain”.  Is féidir leis an údarás pleanála comhairle a thabhairt faoi cibé an measann siad an bhfuil athrú ar leith ar bith sách suntasach le bheith “ábhartha” do chríocha pleanála nó nach bhfuil. Léigh Ceist 19 agus 21 thíos chun sonraí a fháil faoin mbealach inar féidir le Comhairle Cathrach na Gaillimhe comhairle a thabhairt faoi cé acu an gá cead pleanála nó nach gá agus chun sonraí An Bhoird Phleanála a fháil mar is féidir leosan réiteach a fháil ar an gceist maidir le cé acu an bhfuil forbairt díolmhaithe nó nach bhfuil.

Oibreacha Tís atá Díolmhaithe 
5. An féidir liom mo theach a mhéadú?
Ní gá cead pleanála a fháil le teach a mhéadú ar scála beag, lena n-áirítear grianán a chur le teach, más ar chúl an tí atá an méadú le déanamh agus  

· mura gcuirtear méadú de níos mó ná 40 méadar cearnach le hachar* urláir bhunaidh an tí (más rud é gur méadaíodh an teach roimhe seo measfar gur tairseach charnach í seo).      * Tá gach méadú nó aon mhéaduithe a tógadh nó a cuireadh suas roimh 1 Deireadh Fómhair 1964 san áireamh san achar urláir bhunaidh 
· Mura mbíonn achar urláir méadaithe ar bith os cionn leibhéal na talún thar 12 méadar cearnach do thithe sraithe nó tithe leathscoite agus nach mbíonn sé thar 20 méadar cearnach os cionn leibhéal na talún do thithe scoite (más rud é gur cuireadh méaduithe os cionn leibhéal na talún leis an teach roimhe seo measfar gur tairseacha carnacha iad seo)
· mura dtéann sé thar airde an tí, agus
· mura laghdaíonn sé an t-achar spáis oscailte phríobháidigh atá ar chúl an tí go hachar atá níos lú ná 25 méadar cearnach. 
Ina theannta sin tá rialacha ann maidir leis an airde atá ceadaithe do mhéadú dá leithéid. Is iad seo iad- 
· nach rachaidh ballaí an mhéadaithe thar airde chúlbhalla an tí ( gan balla binne* ar bith atá á thógáil mar chuid den mhéadú a chur san áireamh), ach
·  sa chás go mbíonn binn i gcúlbhalla an tí atá ann, ní rachaidh ballaí an mhéadaithe (gan balla binne ar bith atá á thógáil mar chuid den mhéadú a chur san áireamh) thar airde thaobh-bhallaí an tí, agus
· i gceachtar cás, ní rachaidh aon chuid den díon nua thar an gcuid is airde de dhíon an tí,
· is é an balla binne an chuid uachtarach den bhalla (bíonn cruth triantánach air go hiondúil), bíonn sé ar fiar idir an dá thaobh de dhíon crochta. 

Tá rialacha ann freisin faoi na faid is gá a bheith idir an méadú, lena n-áirítear fuinneoga ar bith sna méaduithe, agus teorainn na maoine atá buailte leis a bhféachann sé amach uirthi agus an úsáid a bhainfear as díon an mhéadaithe.  Is iad seo iad · Go mbeidh fad nach lú ná 2 mhéadar ó theorainn pháirtí i méadú ar bith os cionn leibhéal na talún · Fuinneoga ar bith atá beartaithe mar chuid den mhéadú ní bheidh siad níos lú ná 1 mhéadar ón teorainn a bhféachann siad amach uirthi i gcás gur fuinneoga ar an gcéad urlár iad agus ní bheidh siad níos lú ná 11 méadar ón teorainn a bhféachann siad amach uirthi i gcás fuinneoga os cionn leibhéal na talún.
. I gcás tithe scoite ní bheidh fuinneoga ar an gcéad urlár i méadú ar bith a bhfuil thar 12 méadar cearnach d’achar urláir ann, níos lú ná 11 méadar ón teorainn a bhféachann siad amach uirthi.
· Ní cóir díon aon mhéadaithe den sórt a úsáid mar bhalcóin ná mar ghairdín dín. 

6. An féidir liom mo gharáiste a chur in oiriúint d’úsáid tís?
Is iondúil gur forbairt dhíolmhaithe an fhorbairt arb éard atá inti garáiste, stór, seid, agus araile atá ina ceangal le cúl an tí nó le taobh an tí a chur in oiriúint le húsáid mar chuid de theach cónaithe (m.sh. mar sheomra suí nó seomra codlata), faoi réir ag an teorainn 40 méadar cearnach thuas. 

7. An bhféadfaidh mé garáiste a thógáil?
Féadfaidh tú garáiste, carrfort, seid, teach gloine, cró d’ainmhithe tís, agus araile a thógáil, chomh fada is nach sínfidh sé amach chun tosaigh thar líne thógála an tí agus nach ngabhfaidh sé thar 4 mhéadar ar airde, (más díon tíleanna nó díon slinne claonta a bheidh air, nó 3 mhéadar (más díon de chineál éigin eile a bheidh air).  Is 25 méadar cearnach an teorainn d’achar urláir maidir le forbairt dhíolmhaithe, lena n-áirítear stórtha, garáistí atá ann faoi láthair agus araile. Ní cóir go n-úsáidfí an déanmhas mar áit chónaithe do dhaoine, chun críocha tráchtála ná chun muca, éanlaith, colúir, capaillíní nó capaill a choinneáil ann. Ní mór go mbeadh an bhailchríoch ar gharáistí, seideanna, agus araile a chuirtear le taobh tí i gcomhréir leis na tréithe a ghabhann le bailchríoch an tí. Ní fhéadfaidh tú an spás oscailte atá ar thaobh nó ar chúl an tí a laghdú faoi 25 méadar cearnach.

8. An bhféadfaidh mé póirse a thógáil chun tosaigh?
Féadfaidh tú póirse a thógáil gan cead pleanála, chomh fada is nach rachaidh sé thar achar 2 mhéadar cearnach agus go mbeidh sé níos mó ná 2 mhéadar ó bhóthar poiblí nó cosán ar bith. Más rud é gur díon tíleanna nó díon slinne claonta a bheidh ar an bpóirse ní mór dó gan dul thar 4 mhéadar ar airde, nó thar 3 mhéadar más díon de chineál éigin eile é.
Is póirse tosaigh a bhíonn taobh istigh de na teorainneacha seo an t-aon aicme forbartha a gceadaítear di dul amach thar bhalla tosaigh an fhoirgnimh (an líne thógála) agus a bhíonn fós díolmhaithe.

9. An bhféadfaidh mé ballaí, claíocha a thógáil agus geataí a chrochadh?
Féadfaidh tú ballaí ina bhfuil brící, cloch nó bloic agus barrchaipíní orthu agus a bhfuil bailchríoch mhaisitheach orthu a thógáil, ráillí agus fálta adhmaid a chur in airde chomh fada is nach ngabhann siad thar 1.2 méadar ar airde os comhair do thí nó thar 2 mhéadar ar thaobh nó ar chúl do thí. Ní mór an balla a phlástráil más as gnáthbhloic nó as maischoincréit atá an balla déanta. Féadfaidh tú geataí a chrochadh nó geataí a chur in áit geataí a bhí ann cheana agus bealach isteach a thógáil fad is nach ngabhann siad thar 2 mhéadar ar airde. Beidh gá le cead pleanála má theastaíonn uait bealach isteach nua nó bealach isteach níos leithne a oscailt amach ar an mbóthar poiblí.

10. An bhféadfaidh mé simléar nó coire-theach a thógáil?
Forbairt dhíolmhaithe is ea coire-theach nó simléar le haghaidh córas téamh lárnach, nó taiscumar stórála ola (a bhfuil isteach is amach le 3,500 lítear de thoilleadh ann).

11. An bhféadfaidh mé cosáin, locháin agus paitiónna a thógáil?
Bíonn spásanna páirceála, cruadhromchlú, cosáin i ngairdíní, locháin i ngairdíní agus paitiónna agus araile díolmhaithe nuair nach ngabhann siad thar 1 mhéadar os cionn leibhéal na talún nó faoi leibhéal na talún. Ní bhaineann teorainn ar bith eile le cúl an tí ach ní bhíonn níos mó na 2 spás pháirceála ar thaobh an tí nó os comhair an tí díolmhaithe.
12. An bhféadfaidh mé aeróg theilifíse a chur in airde?
Bíonn aeróg raidió nó aeróg theilifíse a bhíonn agat ar an díon díolmhaithe nuair nach ngabhann sí thar 6 mhéadar ar airde os cionn an dín.  Is forbairt dhíolmhaithe mias satailíte a bhíonn suas le 1 mhéadar trasna agus a bhíonn faoi bharr an dín ach í a bheith ar chúl an tí nó ar thaobh an tí agus ansin amháin. Is gá cead a fháil má bhíonn mias satailíte le cur in airde chun tosaigh.

13. An bhféadfaidh mé athruithe inmheánacha, deisiú seachtrach agus cothabháil a dhéanamh?
Féadfaidh tú athruithe inmheánacha ar bith is mian leat a dhéanamh chomh fada is nach n-athraíonn tú úsáid tís an tí. Ní gá cead pleanála le haghaidh oibreacha seachtracha deisiúcháin, cothabhála agus feabhsúcháin cosúil le péinteáil nó athphlástráil chomh fada is nach ndéanann siad difear go hábhartha don chruth seachtrach, rud a d’fhágfadh go mbeadh an cruth ar neamhréir le foirgnimh sa chomharsanacht. D’fhéadfadh go mbeadh cead ag teastáil le haghaidh athruithe seachtracha áirithe m.sh. ceangal nua chuig séarach.
Ní bhaineann an díolúine seo le foirgnimh atá liostaithe sa phlean forbartha áitiúil ná sa dréacht-phlean forbartha mar fhoirgnimh atá le caomhnú, ná le teach a roinnt ina árasáin nó ina mhionárasáin. Ní mór cead pleanála a fháil le haghaidh oibreacha dá leithéid.

14. An bhféadfaidh mé seanfhoirgneamh a scartáil?
Féadfaidh tú foirgneamh a scartáil gan chead ach amháin 
· teach ináitrithe, nó
· foirgneamh atá liostaithe sa phlean forbartha áitiúil nó sa dréacht-phlean mar fhoirgneamh atá le caomhnú
· foirgneamh i sraith, nó ceann atá i gceangal le foirgneamh eile atá faoi úinéireacht ar leith.
Ní hé sin le rá, mar sin féin, go bhfaighidh tú cead foirgneamh nua a chur ina ionad. Áirítear le teach ináitrithe déanmhas arbh theaghais chónaithe an úsáid deiridh a baineadh as fiú má tá sé anois sa riocht is nach féidir maireachtáil ann. Áirítear leis chomh maith foirgneamh arbh theach an úsáid deiridh a ceadaíodh a bhaint as fiú má bhí sé in úsáid go neamhúdaraithe ó shin.

15. An bhféadfaidh mé carbháin agus báid a stóráil?
Féadfaidh tú carbhán amháin nó bád amháin a stóráil i do ghairdín ar feadh isteach agus amach le 9 mí den bhliain fad is nach mbeidh úsáid á bhaint as le haghaidh gnó.

16. An bhféadfaidh mé fógraí a chur in airde?
Ní gá cead pleanála le haghaidh fógraí tís atá isteach agus amach le 0.3 méadar cearnach, fógraí mar ainm nó uimhir do thí agus comharthaí ar nós “Fainic an madra.” Más ag díol nó ag ligean do thí atá tú féadfaidh an fógra a bheith suas le 0.6 méadar cearnach ach ní cheadaítear ach aon fhógra amháin agus ní cheadaítear é a fhágáil in airde níos faide ná 7 lá tar éis duit an teach a dhíol nó a ligean.

17. An bhfuil teorainneacha ar bith le forbairt dhíolmhaithe?
Cailleann gach cineál forbartha a bhíonn díolmhaithe de ghnáth an stádas seo i gcásanna áirithe agus is gá cead pleanála sna cásanna seo más rud é:
· go sáraítear coinníoll a ghabhann le cead pleanála;
· go mbíonn sábháilteacht an phobail á cur i gcontúirt mar gurb iad is cúis le guais thráchta nó go gcuireann siad an bóthar ó léargas úsáideoirí bóthair;
· go ndéantar an tógáil chun tosaigh ar an líne thógála (ach amháin i gcás póirsí beaga);
 · go mbíonn bealach nua nó bealach níos leithne isteach ar bhóthar poiblí i gceist leis;
· go ndéanann siad difear d’fhoirgneamh, gné, suíomh, agus araile, atá liostaithe sa phlean forbartha nó sa dréacht-phlean mar fhoirgneamh, gné, suíomh agus araile atá le caomhnú (scrúdaigh do phlean forbartha áitiúil);
· gur constaicí iad ar cheart slí poiblí;
· mura mbaineann siad go hiomlán le húsáid tís an tí. 


18. An bhfuil feidhm ag na díolúintí le hárasáin?
Níl feidhm ag na díolúintí a luaitear faoi 5,8,10 agus 12 i gcás árasán (i dtithe) ná i gcás árasán (i mbloic) agus ní bhíonn soláthar páirceála díolmhaithe ach amháin nuair is ar a gcúl a chuirtear ar fáil é.

19. Cá bhfaighidh mé a thuilleadh eolais faoi na díolúintí?
Tá liosta iomlán de na forbairtí díolmhaithe leagtha amach sna hAchtanna agus sna Rialacháin um Pleanáil (tá sonraí ar fáil i dtús agus i ndeireadh na bileoige eolais seo). Is féidir leis an údarás pleanála comhairle a thabhairt cé acu an measann siad, i gcás ar leith, an bhfuil nó nach bhfuil cead pleanála riachtanach.
Mura n-aontaíonn tú le Comhairle Cathrach na Gaillimhe maidir le cead pleanála a bheith riachtanach féadfaidh tú rialú foirmiúil a fháil ach “tagairt” a chur faoi bhráid An Bhoird Phleanála ar tháille (€150 faoi láthair). Tá breis eolais ar fáil go díreach ón mBord: An Bord Pleanála, 64 Sráid Mhaoilbhríde, Baile Átha Cliath 1. Uimhir Theileafóin (01) 8588100.

20. Céard a tharlóidh má sháraítear na teorainneacha díolmhaithe?
Ní mór aird a thabhairt ar na teorainneacha agus tá cumhachtaí ag an údarás pleanála an fhorbairt a stopadh má sháraítear iad. Má tharlaíonn sé go ndéantar dearmad trí earráid is cóir iarratas a dhéanamh ar an údarás pleanála ar chead chun an obair atá déanta a choinneáil.  Tugtar “cead coinneála” ar an gcead seo de ghnáth.  Ní hé sin le rá, sa ghnáthchúrsa, go gceadófar é seo. Tá an táille a ghearrtar ar iarratas coinneála trí huaire níos airde ná an ghnáth-tháille agus d’fhéadfadh sé go mbeadh ort obair a rinneadh a bhaint anuas, a athrú nó a chur ina ceart, rud a d’fhéadfadh a bheith costasach. Fíneálacha troma nó príosúnacht a d’fhéadfadh a bheith mar thoradh ar ionchúiseamh maidir le sáruithe sa dlí pleanála. D’fhéadfadh sé go mbeadh sé deacair ort maoin nach gcomhlíonann riachtanais phleanála a dhíol.
I gcás maoine a bheith á ceannach agat, déan cinnte go bhfuil na riachtanais phleanála á gcomhlíonadh ag an bhfoirgneamh féin agus ag méaduithe nó athruithe ar bith a rinneadh, ó tharla go bhféadfadh go ndlífí caingean fhorfheidhmiúcháin ortsa ós gur tú an t-úinéir nua.

21. Ar chóir dom dul i gcomhairle leis an údarás pleanála sula dtabharfaidh mé faoi fhorbairt dhíolmhaithe?
Má bhíonn tú sásta go bhfuil d’fhorbairt díolmhaithe ní gá dul i gcomhairle leis an údarás pleanála faoi chead pleanála sula dtosóidh tú ar an obair. Ach má bhíonn tú san amhras nó má bhíonn ceist ar bith agat faoi ghné ar bith den phleanáil féadfaidh tú dul i gcomhairle leis an údarás pleanála. Más mian leat deimhniú a fháil i scríbhinn cé acu an bhfuil nó nach bhfuil cead riachtanach féadfaidh tú cur isteach ar dhearbhú ó Chomhairle Cathrach na Gaillimhe ach táille a íoc. ( €80.00 faoi láthair). Léigh an bhileog eile: Dearbhuithe Pleanála.
Léigh Ceist 23 freisin - i ndáil le Rialacháin Foirgníochta.

22. Ar chóir dom dul i gcomhairle le comhlachtaí eile?
Ba chóir duit dul i dteagmháil le d’oifig áitiúil de chuid BSL má tá na hoibreacha atá beartaithe agat le bheith in aice le príomhlínte, má bhíonn airde scóipe faoi na línte cumhachta i gceist nó 
má tá i ndán is go dtiocfaidh duine ar bith i gcóngar an tsoláthair leictreachais chuig do theach mar gheall ar an obair fhoirgníochta.
Ní mór duit é sin a dhéanamh i ndáiríre má thagann línte lasnairde taobh istigh de 23 méadar de na hoibreacha foirgníochta.

23. An bhfuil feidhm ag na Rialacháin um Rialú Foirgníochta?
Ní mór do d’fhorbairt a bheith de réir na rialachán um rialú foirgníochta. Leagann na rialacháin seo amach na bunriachtanais dearaidh agus tógála agus tá feidhm acu maidir le gach uile fhoirgneamh nua, méadú, athrú agus athruithe áirithe ar úsáid na bhfoirgneamh atá ann faoi láthair.  Is féidir sonraí faoi na rialacháin um rialú foirgníochta agus na modhanna oibre a ghabhann leo a fháil in PL.11, Treoirleabhar maidir leis na Rialacháin um Rialú Foirgníochta.
Is féidir a thuilleadh eolais a fháil ó d’údarás áitiúil. D’fhéadfadh sé gur ghá cineálacha eile d’fhaomhadh a fháil m.sh. nuair a bheadh ceangal nua á dhéanamh le séarach.  Téigh i dteagmháil le d’údarás áitiúil i gcásanna dá leithéid.

24. Ar chóir dom mo chomharsana a chur ar an eolas roimh ré?
Ní riachtanas dlíthiúil é seo d’fhorbairt dhíolmhaithe. Is ar do leas féin é, mar sin féin, do chomharsana a chur ar an eolas faoi obair a bhfuil sé i gceist agat tabhairt fúithi ar do mhaoin. Is é is dóiche go mbeadh an spéis chéanna acusan in obair a d’fhéadfadh difear a dhéanamh dóibhsean is a bheadh agatsa dá mb’acusan a bheadh an obair ar bun. D’fhéadfadh sé go mbeadh tú in ann réiteach a fháil ar na rudaí atá ag déanamh imní do do chomharsana ach mionathruithe a chur i bhfeidhm ar na tograí a bheadh idir lámha agat. Fiú má bheartaíonn tú gan athrú a dhéanamh, is iondúil gur fearr do chomharsana a chur ar an eolas sula dtosófar ar an obair thógála.
Más gá duitse nó do do chonraitheoir dul isteach ar mhaoin comharsan is cóir duit a thoiliú nó a toiliú a fháil roimh ré.
D’fhéadfadh sé go bhfágfadh athruithe nó méaduithe ar do theach i gcaoi é is go mbeadh sé níos tarraingtí ó thaobh buirgléireachta de. Is féidir comhairle chuidiúil a fháil ach teagmháil a dhéanamh le stáisiún na nGardaí go háitiúil faoi na bealaí chun na priacail a laghdú. 






